
MOLIYAVIY HISOBOTNING 
XALQARO STANDARTLARI 
ASOSIDA TOVARLAR AUDITI 
NATIJALARINI AUDITORLIK 
HISOBOTIDA AKS ETTIRISH 
TARTIBI
Ibragimov M. M.
SamISI dotsenti

Ergashev O. F.
SamISI magistranti

Annotatsiуa: Ushbu maqolada moliyaviy hisobotning xalqaro standartlari asosida tovarlar auditi natijalarini auditorlik hiso
botida aks ettirish bosqichlari, auditorlik hisobotini rasmiylashtirish tartibi yoritilib, tovarlar auditi natijalarini auditorlik hiso
botida aks ettirishni takomillashtirish bo‘yicha taklif va tavsiyalar berilgan.
Kalit so‘zlar: Tovar, audit, hisobot, MXXS, auditorlik hisoboti.
Abstraсt: This article describes the stages of reflecting the results of the audit of goods in the auditor's report based on the 
international standards of financial reporting, the procedure for formalizing the audit report, offers and recommendations 
for improving the reflection of the results of the audit of goods in the auditor's report.
Keу words: Goods, audit, report, EMS, audit report.
Аннотация: В данной статье описаны этапы отражения результатов аудита товаров в аудиторском заключении 
на основе международных стандартов финансовой отчетности, порядок оформления аудиторского заключения, 
предложения и рекомендации по совершенствованию отражения результатов аудита. товаров в аудиторском 
заключении.
Ключевые слова: Товар, аудит, отчет, EMS, аудиторское заключение.

K I R I S H
Iqtisodiyotni modernizatsiyalash sharoitida xalqaro hisob tizimi taraqqiy ettirilishida buxgalteriya hisobining 

xalqaro standartlari (BHXS) hamda auditning xalqaro standartlari muhim o‘rin tutadi. Buxgalteriya hisobining 
xalqaro standartlari (BHXS) hamda auditning xalqaro standartlari mamlakatlar o‘rtasidagi hamkorlikni, jum
ladan, iqtisodiy munosabatlarni rivojlantirish va investitsion muhitni yaxshilashda muhim vosita sifatida xizmat 
qilmoqda. Shu sababli hozirda xalqaro standartlarni e’tirof etuvchi va uni o‘z amaliyotida qo‘llovchi mamlakatlar 
soni oshib bormoqda. Jumladan, bizning Respublikamizda ham BHXSga o‘tishning o‘ziga xos yo‘li tanlandi va 
xalqaro standartlarga o‘tish jarayoni bosqichmabosqich amalga oshirilmoqda. Buxgalteriya hisobining xalqaro 
standartlaridan foydalanishning eng muhim va birlamchi omili investitsion muhitni yuqori darajaga olib chiqish 
hamda investorlar uchun tushunarli bo‘lgan hisob tizimini yo‘lga qo‘yishdir. Investitsion muhitning yaxshilanishi 
mamlakatlar iqtisodiy o‘sishiga hamda natijada aholi turmush farovonligining oshishiga xizmat qiladi.

O‘zbekiston Respublikasida Prezidenti tomonidan 24fevral 2020yilda qabul qilingan “Moliyaviy Hiso
botning Xalqaro Standartlariga o‘tish bo‘yicha qo‘shimcha choratadbirlar to‘g‘risida”gi PQ4611sonli qaror 
mamlakatimizda Moliyaviy Hisobotning Xalqaro Standartlariga o‘tish bo‘yicha tub burilish yasadi. Qarordan 
ko‘zlangan maqsad mamlakatimizdagi korxona va tashkilotlarda buxgalteriya hisobini moliyaviy hisobotning 
xalqaro standartlariga bosqichmabosqich o‘tkazishdir. Ushbu qarorning og‘ishmasdan amalga oshirilishi 
xo‘jalik yurituvchi subektlarda buxgalteriya hisobining xalqaro talab va meyorlar asosida yuritishiga hamda 
natijada moliyaviy holati to‘g‘risidagi ma’lumotlarning ochiq va shaffof bo‘lishigi olib keladiki bu esa alal-oqibat 
mamlakatimizga xorijiy investitsiyalarning jalb qilinishida muhim ahamiyatga egadir.

Xo‘jalik yurituvchi subektlarda tovar operatsiyalari hisobi, tahlili, auditi, soliqqa tortish masalalari respublika
mizda qator olimlar, jumladan Urazov K.B., Pardayev M.Q, Tashnazarov S.N., Abdukarimov B.A., Abdullayev 
R.A., Xudayberdiyev N.U. lar tomonidan tadqiq etilgan. Shuningdek, savdoda auditni takomillashtirishda xorijlik 
olimlar E.A. Arens, Dj. K. Lobbek, Robertson Dodj R., Kamishanov P.I. va respublikamiz olimlari Do‘smurodov 
R.D., Musayev X.N., Sanayev N.S., To‘laxodjayeva M.M. va boshqa olimlar qalamiga mansub monografiya, 
o‘quv qo‘llanma, darslik va ilmiy maqolalar muhim o‘rin tutadi.

Biroq ushbu olimlar tomonidan chop etilgan ishlarda tovar operatsiyalari amalga oshiruvchi korxonalarda 
auditning xususiyatlari maxsus yoritilmagan. Shuningdek, ushbu subektlarda hisob va hisobot masalalari ham 
adabiyotlarda, shuningdek, amalda bo‘lgan milliy standartlarda atroflicha ochib berilmagan. Bular, ma’lum dara
jada, korxonalarda auditorlik tekshiruvlarini o‘tkazishda auditorlar oldida ba’zi muammolarni tug‘dirmoqda

T A D Q I Q O T  M E T O D O L O G I YA S I
Ushbu maqolada analiz va sintez, induksiya va deduksiya, abstraksiya va boshqa usullardan foydalanildi.

T A H L I L  V A  N A T I J A L A R
Dunyo amaliyotida moliyaviy hisobotlar tadbirkorlik subektlari tomonidan asosan tashqi foydalanuvchilar 

uchun tayyorlanadi va taqdim qilinadi. Bunday moliyaviy hisobotlar turli davlatlarda birbiriga o‘xshash jihatlari 
bo‘lsada, ular o‘rtasida turli ijtimoiy, iqtisodiy va huquqiy sharoitlar hamda har bir davlatlarda milliy talablar 
o‘rnatilganligi uchun bazi bir farqlar kuzatilishi mumkin.

Audit obekti sifatida tovarlarni quyidagi turlari farqlanishi lozim.

● ombordagii tovarlar;

● chakana savdodagi tovarlar;

● ko‘rgazmadagi tovarlar;

● prokatdagi buyumlar;

● tovarlar bilan band va bo‘sh idishlar;

● komissiyaga berilgan tovarlar;

● yo‘ldagi tovarlar;

● boshqa tovarlar;

Tovarlarning ushbu turlarini alohida buxgalteriya schetlarida aks ettirish va bu turdagi tovarlarni har birini 
alohida auditorlik tekshiruvidan o‘tkazish auditorlik riskini kamaytirishga xizmat qiladi.

Moliyaviy hisobotning xalqaro standartlari asosida tovarlar auditining xarakteri, maqsadi va vazifalaridan 
kelib chiqib, tovarlar auditining natijalari turlicha rasmiylashtiriladi. Agar, moliyaviy hisobotning xalqaro standart
lari asosida tovarlar auditi maxsus savol tarzida tematik auditdan o‘tkaziladigan bo‘lsa, u holda uning natijalari 
maxsus savol bo‘yicha tuziladigan yaxlit auditorlik hisoboti sifatida rasmiylashtiriladi. Bunda tovarlar auditi nati
jalari alohida qismlarga ajratilishi mumkin.

Moliyaviy hisobotning xalqaro standartlari asosida tovarlar auditi qaysi tarzda o‘tkazilishidan qat’iy nazar 
auditorlik hisoboti 700-son AXS “Moliyaviy hisobotlar to‘g‘risida fikr hosil qilish va hisobot (xulosa) berish”ga 
muvofiq quyidagi tarkibiy qismlardan tashkil topadi:

a) nomi;

b) adresat nomi;

c) kirish qismi;

d) tahlil qismi;

e) yakuniy qism.

Auditorlik hisobotining adresat (manzil) qismida buyurtmachining nomi va boshqa barcha zarur rekvizitlari 
ko‘rsatiladi.

Auditorlik hisobotining kirish qismida auditorlik tashkilotining rekvizitlari, shu jumladan auditorlik faoliyatini 
amalga oshirish uchun berilgan lisenziyaning raqami va sanasi, auditorlar va auditorlik tekshiruvida qatnashgan 

boshqa shaxslar haqida ma’lumotlar hamda auditorlik tekshiruvini o‘tkazish uchun asos va xo‘jalik yurituvchi 
subekt faoliyatining umumiy tavsifi ko‘rsatiladi.

Moliyaviy hisobotning xalqaro standartlari asosida tovarlar auditi bo‘yicha auditorlik hisobotining tahliliy 
qismi quyidagilarni o‘z ichiga oladi:

● korxona ma’lumoti bo‘yicha mavjud tovarlar qiymati;

● audit tekshiruvi bo‘yicha tovarlar qiymati va uning tarkibi –rasshifrovkasi;.

● tovarlar summasining to‘g‘riligi yoki unda qancha summaga kam (yoki ko‘p) tomonga chetlanishlar 
mavjudligi;

● tovarlar summalarida chetlanishlar qanday omillar (ko‘rsatkichlar) evaziga yuz berganligining bayoni va 
hokazolar.

Auditor o‘zining hisobotida tovarlar bo‘yicha hisob registrlari va hisobot shakllarining birbiriga mosligini 
ham bayon qiladi.

Auditorlik hisobotining yakuniy qismida moliyaviy hisobotning xalqaro standartlari asosida tovarlar auditi 
bo‘yicha aniqlangan xatokamchiliklar va qoida buzarliklarni bartaraf qilish bo‘yicha auditorlik tashkilotining tav
siyalari aks ettiriladi.

Auditorlik hisobotida moliyaviy hisobotning xalqaro standartlari asosida tovarlar auditiga doir korxona 
hamda tekshiruvga doir barcha materiallar tahliliy jadvallar ko‘rinishidagi ishchi hujjatlar bilan rasmiylashtiriladi. 
Ushbu jadvallar auditorlik hisoboti matni ichida yoki unga ilova tariqasida beriladi. Jadvallar (ilovalar)ning bar
chasi o‘z tartib raqamiga ega bo‘lishi lozim.

Moliyaviy hisobotning xalqaro standartlari asosida tovarlar auditining auditorlik hisoboti kamida ikki nusxada 
tuziladi, uning har bir beti hamda unga keltirilgan ilovalar auditorlik tekshiruvini o‘tkazgan auditor(lar) tomonidan 
imzolanishi lozim.

Auditorlik hisobotining barcha nusxalari buyurtmachiga tanishish va unda ko‘rsatilgan dalillarning to‘g‘rili
giga iqror bo‘lgach, imzolash uchun taqdim etiladi. Buyurtmachi tomonidan to‘lig‘icha to‘g‘ri deb e’tirof etilgan 
hamda imzolangan auditorlik hisobotining bir nusxasi auditorlik tashkilotiga qabul qilishtopshirish dalolatno
masi bilan birga qaytariladi. Agar, buyurtmachi auditorlik hisobotida moliyaviy hisobotning xalqaro standart
lari asosida tovarlar auditi bo‘yicha hisobkitoblardagi auditor tomonidan aniqlangan chetlanishlarga norozilik 
bildirsa hamda tegishli isbotdalilni taqdim etsa, u holda auditorlik hisobotiga tegishli o‘zgartirishlar kiritiladi va 
tuzatilgan auditorlik hisoboti buyurtmachiga qabul qilish va imzolanishi uchun qayta topshiriladi.

700- son AXSga muvofiq auditorlik tashkiloti tuzilgan auditorlik hisoboti uchun qonun hujjatlariga muvofiq 
javobgar hisoblanadi. Shuningdek, auditorlik hisobotidagi axborotlar maxfiy hisoblanadi va uni oshkor etish 
mumkin emas. Ushbu axborotlarga aloqador shaxslar axborotlarni oshkor qilganligi uchun qonunchilikka 
muvofiq javobgarlikka tortiladi.

Moliyaviy hisobotning xalqaro standartlari asosida tovarlar auditi bo‘yicha auditorlik hisobotida aks ettirilgan 
xato va kamchiliklarni tuzatish hamda tuzatilgan soliq hisobkitoblari va moliyaviy hisobotlarni soliq organlariga 
qayta topshirish jarayoni audit natijalarini tatbiq etish, deb e’tirof etiladi. Odatda, ushbu ishlar auditorlik tekshi
ruvidan keyin ko‘pi bilan 15 kun ichida o‘tkazilishi kerak, chunki auditorlik tekshiruvidan o‘tgan xo‘jalik yuritu
vchi subekt audit tekshiruvi o‘tkazilgandan so‘ng 15 kun ichida auditorlik xulosasini qonun hujjatlariga muvofiq 
tegishli organlarga taqdim etishi lozim.

Moliyaviy hisobotning xalqaro standartlari asosida tovarlar auditi natijalarini tatbiq etishga doir ishlarga 
quyidagilarni kiritish mumkin:

a) auditorlik tekshiruvi natijalarini xo‘jalik yurituvchi subekt rahbariyati, mulkdorlar, kuzatuv kengashi 
a’zolari va boshqa qiziquvchilar ishtirokida muhokama qilish;

b) auditorlik tekshiruvida aniqlangan xato va kamchiliklarni bartaraf etish bo‘yicha tadbirlarni ishlab chiqish 
va ularni amalga oshirish muddatlarini, aniq ma’sul xodimlarni belgilash;

c) auditorlik tekshiruvida aniqlangan kamchiliklarni haqiqatda bartaraf etilganligini nazorat qilish va 
muhokama etish.

Auditorlik tekshiruvi natijalarini tatbiq etishga xo‘jalik yurituvchi subektlar rahbarlari ma’sul hisoblanadi. 
Rahbar auditorlik tashkiloti bilan tuzilgan shartnomaga muvofiq aniqlangan xato va kamchiliklar muhokamasini 
tekshiruvni o‘tkazgan auditorlarning ishtirokida o‘tkazishi maqsadga muvofiq. Chunki, bir tomondan, auditorlar 
to‘plagan isbotdalillar asosida xatolarni qay darajadaligini, kimlar tomonidan yo‘l qo‘yilganligini, ularni qanday 
tuzatish kerakligini mutaxassis sifatida chuqurroq biladilar. Ikkinchi tomondan, auditorlar ishtirokida tuzatilgan 
xato kamchiliklar tuzatilgan moliyaviy hisobotga rasmiy auditorlik xulosasini olishni tezlashtiradi.

shakllarini qonun hujjariga muvofiq qayta tuzilishi hamda taqdim etilishi auditorlarga moliyaviy hisobot bo‘yicha 
ijobiy xulosa berishlariga asos bo‘ladi.

X U L O S A
Moliyaviy hisobotning xalqaro standartlari asosida tovarlar auditi natijalarini auditorlik hisobotida aks etti

rishimiz uchun ishonchli va muhim axborot manbalaridan foydalanish auditorlik hisobotining ne chog‘liq ishon
chli ekanligini taminlovchi muhim omil bo‘lib hisoblanadi. Ishonchli axborotlarni yig‘ishda buxgalteriya hiso
bining xalqaro standartlari hamda milliy hisob tizimlari, sohaga oid qonunlar va farmonlar hamda qonun osti 
hujjatlariga qay darajada amal qilinganligini aniqlashimiz berilayotgan axborotning ishonchliligini ekanligini 
taminlovchi omillardan biri hisoblanadi.

Umuman olganda, auditorlik tekshiruvi natijalarini auditorlik hulosasida aks ettirish auditniing yakunlovchi 
qismi sanaladi. Tekshirish natijalari umumiy holda hisobotda aks ettiriladi. Aniqlangan kamchiliklar bo‘yicha 
tushuntirishlar olib boriladi hamda bartaraf etish yo‘llari ishlab chiqiladi.

Foydalanilgan adabiyotlar ro‘yxati:
1. Karimov A., Kurbanbayev J., Jumanazarov S. Buxgalteriya hisobi. –Darslik. –T.:Iqtisod-moliya, 2019. – 512 b.
2. Musayev H.N. Audit. Darslik. – T.: Moliya, 2003;
3. Urazov K.B. Boshqa tarmoqlarda buxgalteriya hisobining xususiyatlari. Darslik. Qayta ishlangan va to‘ldirilgan 

2-nashr.– T.: “Fan va texnologiya”, 2019. – 540 b.
4. Urazov K.B., Vohidov S.V. Boshqa tarmoqlarda buxgalteriya hisobining xususiyatlari. Darslik.–T.: Adib, 2011;
5. Urazov K.B. Buxgalteriya hisobi nazariyasi. –Samarkand, 2017;
6. Tashnazarov S.N. Moliyaviy buxgalteriya hisobi va hisoboti: xalqaro va milliy jihatlar. Monografiya. – T.: Iqtisod-moliya, 

2009. – 168 b.
7. Tulaxodjayeva M.M.Audit, T.: BAMA, 2014.
8. Sanayev N, Narziyev R. Audit, “Sharq” nashriyoti, Toshkent, 2001.

